
E
ste anyo, el 29 de Oktubre, la 
Turkiya va selebrar el 100en 
anyo de la republika. Siguro 

ke se estan organizando munchas 
aktividades para esta selebrasyon. 
Una de estas aktividades fue organi-
zada por la munisipalidad de Estam-
bol, ke es el patron de la institusion 
«Şehir Tiyatroları» (Teatros de la 
Sivdad). En el empesijo de Agosto, 
muestra amiga, Rozet Hubeş, kon 
ken mos vemos frekuentemente, 
mos disho ke no vamos a pueder 
vermos un mez entero porke estan 
empesando las provas de una piesa 
de teatro ke se esta aparejando pa-
ra el 100en aniversaryo de la Repu-
blika. Una piesa ande van a djugar 
todos los artistos de los Teatros de 
la Sivdad, 350 personas!!! De verdad 
ke no la vimos a Rozet durante mez 
i medio. Estuvo en las provas kada 

dia sin tomar reflo. Ya me imajino 
ke difisil seria de dirijar 350 perso-
nas en la shena. Uvo 4 direktores 
ke dirijaron 4 grupos diferentes i 
uno ke a la fin los trusho a todos 
endjuntos. El nombre de la piesa es 
“Bu Memleket Bizim” (Este Paiz es 
Muestro) i se djugo en Harbiye Açık 
Hava Tiyatrosu dos noches el 16 i 
17 Septiembre kon 7000 spektato-
res kada noche! Una produksyon 
ekstraordinarya. 

En este teatro muzikal aviya 7 
karakteres ke djugaron el rolo de 
Atatürk, 4 ombres i tres mujeres 

i kon grande orgulyo vos digo ke 
una de las mujeres ke djugaron a 
Atatürk fue muestra kerida Rozet 
Hubeş! Ke grande onor para eya i ke 
grande orgulyo para mozotros ke 
Rozet, una djudia i una mujer fue 

eskojida para ke djuge este grande 
rolo. De verdad fue un momento 
istoriko. Kero felisitar a Rozet, esta 
grande artista tan talentuoza del 
fondo de mi korason. Bravo kerida 
Rozet!

KAREN G. ŞARHON / ESTAMBOL
karensarhon@gmail.com

ROZET HUBEŞ EN EL 
ROLO DE ATATÜRK

Ya estan empesando los kur-
sos de Judeo-Espanyol en el Ins-
tituto Cervantes a la fin de este 
mez kon un mansevo ekstraor-
dinaryo de muestra komunidad 
komo profesor, Can Evrensel 
Rodrik. Can konose el Judeo-Es-
panyol muy muy bueno porke 
se engrandesyo kon sus abuelos 
ke le avlavan en esta lingua. El 
tambien es un poligloto i konose 

unas kuantas linguas mas. Can es 
tambien uno de los Shadarim i se 
okupa de krear un diksyonaryo 
dijital del Judeo-Espanyol. Por mi 
parte, yo esto muy kontente ke 
tenemos mansevos de la jeneras-
yon de Can ke se estan okupando 
por prezervar muestra lingua i 
por enkorajar a otros mansevos a 
okuparsen de eya. Reushita bue-
na Can!

Kursos de Judeo-Espanyol  
en el Instituto Cervantes

D
espues de Pesah vyenen los tyempos 
kuando mos vamos a los kampos para 
tomar ayres freskos, para ver vedruras 

muevas…
Ma no se deke este anyo estamos un diya 

invyerno un diya enverano. Aparte de esto la 
demanyana si te vas a los kampos, estas tornan-
do kon luvya i yelor… Estas pensando de ir al 
karnesero para merkar un poko de sarsicha, el 
kilo de la sarsicha “kasher” se izo 530 TL el kilo. 
No abasta ke te yelates, estas empesando i a 
tremblar… Kualo es esto, i asta kuando?

Este modo empesi a la eskrita del sinken 
mez. Agora entrimos al dyezen mez i un kilo 
de sarsicha kasher arivo kon patadikas flakas a 
600TL. Le demandi, kualo es esto, i asta kuando? 
Dishe ke demandi?!.. Bueno! A ken? No vo pue-
der dar la repuesta, porke era de noche i no se 
estava eskojendo kon ken estas avlando?

Avlimos por el sinken mez… Ya 
se izo anyo i medyo de ke lo dimos 
a la tierra a nuestro kerido amigo 
Josef Habib Gerez… El, en no dan-
do un grosh de karga a dingunos, 
paso su hazinura i desho todo lo ke 
tyene ande kijo desharlo. Maloro-
zamente ayinda no se le izo la sava 
ke salyo de su boka en dando todo 
lo ke le kedo i todo lo ke poseda. I 
mezmo todos los tablos ke izo, i ke 
no los vendyo i todos los livros ke 
publiko… Los ke tyenen las yaves de 
este lugar, kale ke miren el polvo ke 
se arekojo. Este ayre ke entro si dyo 
algun danyo a los tablos ke mas no 
egziste el pintador? I tambyen los 
livros ke publiko para despues de su 
vida. Desho i un revinido tambyen 
para los gastes en akeya epoka. Ay 
mas de kontar ma…

Por agora esto lo desharemos 
aki.

No se deke me vino al tino el Dr. 
Jozef Benbanaste. Era renomado 
en el mundo. Uno me aviya kon-
tado, kuando se fue a la Suis para 
milizinar su dezrepozo. Le disheron: 
“Vozos en tenyendo al Dr. Benba-
naste en Estanbol, para kualo vini-
tesh aki?”

Kuando mi esfuegro se dezrepo-

zo lo tuvimos de menester al Dr. Jozef Benba-
naste. Tener menester es otra koza, arivar ande 
el es otra koza… Me disheron ke el no viene a 
milizinar a los hazinos en sus kazas.

Habib Gerez era su konosido. Me disho dale 
saludes de mi i kontale el kavzo.

Pishin me fui al Dr. Benbanaste para yevar 
saludes de Gerez, i para pueder trayerlo a la 
kaza de mi esfuegro.

Era un diya de Pesah. Kuando entri de la 
puerta se estava vyendo los hazinos ke estan 
esperando para milizinarsen. Estava yeno el lu-
gar… Kuando lo vide al doktor le dishe:

- Le trushe saludes de Gerez. I le konti el 
kavzo.

Me disho:
- I tu dale saludes de mi a Gerez ma tu 

nombre ya abasta. 
Tomo un pedaso de matsa i salimos a la kaye 

para ir a mi esfuegro.
En el kamino le demandi unas demandas. La 

una demanda era:

- Komo arivates a esta saviduria?
Me disho:
- Kuando empesi azer askerlik eran tyem-

pos de gerra. Me viniyan
 munchos hazinos. I yo los mirava i penava 

para sanarlos. Estos munchos hazinos me izie-
ron embezar munchas kozas…

Esta repuesta del doktor no me lo olvido…
Kere dizir ke para parvinir se kere muncho lavo-
rar ensima de akel echo.

Paso anyos, lo vide al doktor en la kaye. Me 
disho:

- Kuando meldo tus eskritas me 
vyene al tino mi manseves.

Lo ke dishimos ariva i lo ke kon-
timos abasho… Se esta entendyen-
do.

 Kuando se lavora muncho ensi-
ma de una koza se parvyene i kuan-
do no se lavora muncho ensima de 
una koza no se parvyene o se parv-
yene muy tadre.

Un vagabondo entra a un bar i se 
va al lado del barmen.

- Meldi ke estash bushkando uno 
ke no va deshar ke salga pleto.

- Si sinyor. Me el ya tyene lavora-
do en un echo semejante?

- No. No lavori ma vos puedo 
amostrar komo ya lo puedo azer 
este echo.

Se fue a la meza de enfrente 
ande estava asentado un ombre 
solo. Lo tomo i lo aharvo buen karar 
i despues lo echo afuera. Se fue al 
lado del barmen:

- Komo me topatesh? Kreygo ke 
ya vos kreyitesh ke ya puedo lavorar 
en este echo?!..

- Si ma kale ke avlesh i kon el pa-
tron del lugar.

- Avlare. Ken es el patron de aki?
- El patron de aki es el ke aharva-

tesh i lo echatesh afuera!..

MOŞE GROSMAN / ESTAMBOL
grosman@gmail.com

EL KANTON DE MOŞE

El ke aharvatesh 
i lo echatesh

E
l mez de Tishri es el primer mez del kalen-
daryo judio ma sigun la Tora, Tishri es 
konsiderado el syeten mez de la salidura de 

Ayifto. Mos amostra ansi Nisan komo el primer 
mez del anyo. El Tanah lo nombra a Tishri “Yerah a 
Eytanim” ke kijo dizir el mez ande las aguas de los 
riyos pujan. El biervo Tishri viene de la lingua de 
Babel, el diminutivo del Tashrutim donde el sens-
yo es empesijo del primer… El sinyo del Zodiak de 
Tishri es un pozo, baskula siendo ke en estos diyas 
diyas i noches son kaje iguales.

Los primeros diyas de Tishri son yamados diyas 
de djuzgamientos, diyas de los aktos, las mizvotes 
i pekados ke son pezados en este tiempo. Tishri, 
asigun el Sefer Yetsira, komo los otros mezes es 
atado a un trivio de Israel de Efraim, ijo de Yosef 
i Asenat. Efraim i su ermano, Menase son las dos 
kriyaturas ke se engrandesyeron en el Galut i por 
tanto konservaron los prinsipios del judaizmo. 
Efraim i Menase son los dos egzemplos ideal de 
kriyaturas engrandesidos en la Gola i ke pudie-
ron ofrir a la nasyon sus kreensyas. Kada padre i 
madre ke bive en la diaspora en bendizyendo a 
sus ijos, les dizen “Ke puedrash ser komo Efraim 
i Menase”. Efraim, bien ke mas chiko, toma el 
primer lugar, siendo ke supo siempre luchar 
kontra la asimilasyon. Estos dos ijos i inyetos de 
Yaakov tienen sus lugares en la bendisyon de 
muestro padre, Yaakov entre los 12 trivios de 
Israel.  El sensyo spiritual de Tishri es karesar, 
fishugar, amar. Un amor no solo fiziko sinon ke 
un djesto ke viene de la alma del korason, ke 
da fuersa i amistad. Esto es el sinyo tanbien de 
armoniya entre los espozos, marido i mujer, ke 
ansi pueden dar frutos (kriyaturas preseptas).  El 
primer i sigundo diya de Tishri, Rosh Ashana, son 
konsiderados komo el primer diya de la kreas-
yon del mundo. El Midrash prezenta el 1 Tishri 
komo la kreasyon del primer ombre, dizyendo 

ke el mundo se kriyo el 25 Elul, kontinuo 6 diyas 
i al sejen diya antes de Shabat se kriyo el primer 
ombre. Dunke el primo de Tishri es el aniversaryo 
del primer umano. Rosh Ashana, fiesta emportan-
te entre todas se puede komparar a una ora ke 
esperta, ke no solo amostra las oras i los puntos 
ma esperta los korasones kon la boz del Shofar ke 
mos dize, “Espertávos de vuestro esfuenyo i de 
la indiferensya de vuestro pasifizmo. Oy kada uno 
de vozotros es un ombre muevo ke deve arepin-
tirse de sus ovras pekaderas i aparejar un kamino 
muevo, una vida sana, un moral alto. La Tora mos 
dize “Avla a los ijos de Israel, i dizeles: El primer 
diya de este mez es un diya santo, un Shabaton, 
un suvenir”. I el livro de los savyos mos akodra ke 
es un diya de djuzgamiento del Dio de Yaakov. 
Muestros Hahamim mos dan munchos detalyos 
sovre la boz del Shofar ke data de los diyas de la 
antikidad i ke kontinuó a la epoka kuando el Beit 
Hamigdash egzistiya. El sembolizmo el mas kono-
sido es la afirmasyon ke Eloim es el Rey del Mun-
do i en Rosh Ashana alavamos al Dio komo el Rey 
del Universo ke kreo la tierra i los sielos. Kon el 
sono del Shofar estamos dando kavod a muestro 
Kriyador komo se onora a los Reyes de la Tierra. El 
Shofar es tanbien un rekordo del Matan Tora ande 
en el Monte de Sinai, Moshe avlava al Kriyador ke 
le respondiya, i la boz del Shofar pujando i enfor-
tesyendo kontinuava a sonar. 

TRADISYONES

SİLVA FİLİBA / ESTAMBOL

Aserkandomos  
de  TISHRI

El Shofar es un rekordo de Akadat 
Yitshak. Rabi Saadia Gaon mos dize ke 
la boz del Shofar akodra a kada uno 
de mozotros el Tikun (reparasyon) en 
bueno de muestros pekados i mostra 
el kamino de derechedad i amor. El pri-
mer diya de la fiesta, la Tora mos avla de 
Sara, muestra madre ke era steril i paryo 
en su vejes a Yitzhak, i la aftara akodra la 
figura de Hanna, madre del profeta She-
muel, de ken el Dio se apiyado i oyo sus 
rogos. Shemu-El, El Dio lo oyo. En este 
diya el Sinyor del Mundo se akodro de 
dos mujeres santas i de sus dolores. De 
Hanna, el sigun diya se melda “El Ake-
dat Yitzhak”. En la Tora, el Berit,  aliansa 
entre Ashem i Avraam, despues ke fue 
aprovado, i en la aftara ay palavras de 
Nehama (konsolasyones) promesas del 
retorno de los ijos de Israel a sus tierras 
por el Profeta Yeremiyahu i un rekordo 
a muestra madre Rahel ke yora i aroga 
para ke sus ijos de Bene Israel tornen a 
sus tierras.

Avlaremos tanbien de una tradisyon 
sembolika ke se akompliza el primer diya 
de Rosh Ashana, despues de la Minha, 
la seremoniya del Tashlih ke konsiste de 
ir todos endjuntos a un punto de agua, 
riyo, pozo o otro, i sakudir las aldikeras 
para echar los pekados. En los tiem-
pos antiguos se ivan los moradores de 
Yerushalayim a la Sursa Gihon para azer 
el Tashlih, era una mitzva grande de ir a 
este punto de agua konsiderado komo 
Maayan, manadero de vida de Yerus-
halayim. Ke seyamos eskritos en livros 
de vida, ke se eskape el anyo kon sus 
maldisyones i ampese el anyo kon sus 
bendisyones. 

Shana Tova ve Hatima Tova.

K
on ermozos rekuerdos otro un enverano 
ya eskapimos. No solo enverano otro un 
anyo ya deshimos detras. El anyo muevo 

ke mos venga kon sanedad, kon atslaha, kon pas 
i amor i kon ermozos rekuerdos. Ke alegriya este 
enverano, del grupo “Amigos para Syempre”, 
tuvimos kuatro bodas i un espozoryo. Kazimos 2 
ijos i dos ijas. Bueno ke pasen, orozos ke esten i 
mozos las madres oyeremos bueno.

Dizen ke el otonyo es triste. Es verda ke akur-
tan los diyas, se verten las rozas ma el mez de 
Septiembre tyene una majiya espesyal. Las ojas 
amariyas ke kayen en basho son de kolores a 
kolores, el ayriziko fresko i las luvyas ke arefreska 
la tyerra, una maraviya.

Este mez se avren las eskolas. Los elevos ya 
estan prontos para las eskolas, ya kaminaron, ya 
izyeron vakansas, agora es la ora de lavorar. Kon 
las eskolas se avren i los kursos. Seya kursos es-
pesyal seya kursos de las munisipalidades todos 
ya se avyeron. De sorte i el kurso ke me vo yo, 
ya empeso.

Yo ay mueve anyos ke me vo a los kursos 
de muzika Turka. La muzika Turka es una mar 
immensa. Kon sus kompozitores, kon sus eskri-
tores de palavras, kon sus makames ke no ay fin. 
En estos anyos ke me fui a los kursos, tengo un 
arshivo kaji de 300 kantikas i notas. Tengo un ka-
nal kande syento demanyana i tadre esta muzi-
ka. Oy empesi i en la primera lisyon la profesora 
mos trusho una kantika ke no la tengo oyido en 
mi vida. Dainda tengo muncho de ambezar.

En estos kursos lo mas ke me plaze es, las 
vidas de los kompozitores, kuala kantika por ke 
razon la kompozaron. Kantikas de amores gran-
des, kantikas de desepsyones, de espartisyones i 
de alegriyas.

Savesh la istorya de la primera vals Turka?
La kantika la konosiya muy byen ma la istorya 

no la saviya.
ABDULMECİD (1823 – 1961) era el 31. Sultan 

del Imperyo Otomano. Era muy entelektual, 
avlava el fransez muy byen i admirava la muzika i 
la vida oksidental. 

En su reynado fue envitado por el rey de 
Austria. En el palasyo le ordenaron una nocha-
da muy elegante, kon komidas espesyales, kon 
muzika i por siguro kon valses. Abdulmecid kedo 
enkantado de la muzika i de las valses. De vista lo 
envito al rey de Austriya a su palasyo.

Kuando torno, lo mando a yamar a su trono 
al kompozitor del palasyo DEDE EFENDİ.

HAMAMİZADE DEDE EFENDİ (1778 – 1846) 
konosyo la muzika de muy chika edad. Tanyava 
munchos enstrumentos i kompozava kantikas 
inolvidavles.

Vino al lado el Sultan i le demando ké puede 

azer por el. El Sultan le konto la nochada ke paso 
en el palasyo del rey de Austria i le dyo orden de 
kompozar una vals imedyatamente. 

Dede efendi paso a su kamareta i empeso 
a pensar, en un diya komo se kompoza una 
kantika. El ke era auzado a kompozar kantikas 
mistikes i kon makames komo va kompozar una 
kantika en poko tyempo. Ma no ay remedyo si 
no aze el orden del rey merese muerte. Kon 
este penseryo no komyo, no bevyo, no durmyo. 

En el palasyo aviya munchas djariyes. Una 
de eyas nombrada “GÜLNİHAL” lo sirviya a Dede 
efendi. Eya era chikitika, blanka komo la nyeve, 
ermoza i el estava ennamorado de eya. Kuando 
lo vido triste se fue al lado i le demando ke se 
pasa. Dede efendi le konto la kestyon, aunke era 
imposible de kompozar una vals en una noche, 
le dyo moral.

FORTİ BAROKAS / ESTAMBOL
fortibarokas@gmail.com 

La Primera Vals Turka
EL JUDEO-ESPANYOL ES UN AMOR

Kon el moral de esta ermoza djariye, 
le vino una enspirasyon i empeso a ak-
tuar las notas. Los byervos de la kantika 
le aparteniya enteramente a “Gülnihal”.

De turko al ladino (en la kantika ay 
munchas palavras persas)

Yine bir Gülnihâl aldı bu gönlümü
Sim ten, gonca fem bibedel ol güzel
Ateşin ruhleri yaktı bu gönlümü 

Pür eda, pür cefa pek küçük, pek 
güzel 
Pür eda, pür cefa pek küçük, pek 
güzel

Görmedim kimsede böyle bir 
dilruba 
Böyle kaş, böyle göz böyle el, 
böyle yüz 
Aşıkın bağrını üzmeye göz süzer 
El aman, pek yaman her zaman 
ol güzel 
 

Yene una Gülnihal me kemo el korason
La Piel de oro, los mushos de brotes de 
rozas
Syempre keda ermoza
Tu kayentor me kemo el korason
Tu ermozura, tu chikes muy ermoza
Yo no tengo visto este modo una don-
zeya
Este modo de sejas, este modo de ojos
Este modo de manos, este modo de 
kara
Syempre keda ermoza.

Esta vals, esta manera entro a la 
muzika Turka i a la kultura de la muzika 
Turka.
SYEMPRE KON KANTIKAS HATIMA TOVA.

Hamamizade Dede Efendi

N
urit Henig, nasida en Buenos Aires, es 
una de las kantaderas mas sovresalien-
tes en Israel en el kampo del ladino, 

grasias a su boz keynte, onda i klara. 
Es lisensiada por la Akademia de Múzika a 

nombre de Rubín en Yerushaláyim i tiene el 
títolo de Artista en kanto. Es eleva de Juliette 
Madani z”l, i Mitsuko Shiray. Es spesializada en 
múzika klásika, israeliana, sud amerikana, ladi-
no, turko-otomana i en imnos de la tradisión 
djudeo-espanyola. Es lisensiada del Sentro de 
Múzika Klásika del Oriente en tanyedura de ut i 
teoría de la múzika turka. 

Ay sesh anyos ke es eleva del Prof. Walter 
Feldman en kanto klásiko turko otomano i tan-
yedura de tambur (enstrumento a kuedras) i de 
pandero turko. 

Nurit es maestra de dezvelopamiento de 
la boz, i su sistema es orijinal i kreativo en una 
atmosfera plaziente, sigún las posibilitás del 
elevo. Su sistema no es sólo para kantadores, 
ma i para kada uno ke kere kantar para su dez-
velopamiento spiritual. 

Eya ambezó en el Koro de la Oratoria en 
Yerushaláyim, aprontó para el bakaloreato i 
para “Kohav Nolad” (Nasió una estreya). Ambe-
zó a kantadores konosidos en Israel i a grupos 
de la armada. Ay 9 anyos ke es maestra de dez-
velopamiento de la boz en el Sentro de Múzika 
Klásika del Oriente en Yerushaláyim. 

Aparesió en varios rolos en la Nueva Opera 

Israelí, kantó kon la Orkestra de la Autoridad de 
la Radio, kon Orkestras de Kámera i en varios 
programes de radio. 

En el 1997, kitó un CD de kantigas en ladino, 
entitolado “Sekretos”, kon el akompanyamiento 
del gitarista Eyal Léber. 

Nurit partisipó por dos vezes al Festiladino 
(en el 2003 i el 2004) i yevó las kantigas ke inte-
pretó asta la final. Además en el 2004, prezentó 
al Festiladino una kantiga suya, muzikada por 
Artur Abakov, entitolada “Kería”, ke en 1985 
resivió el sigundo premio en la “Taharut Artzit 
shel Múzika Israelit (Kompetisión Nasional de 
Múzika Israelí) – Roz Horón”. 

EL KANTON DE MATILDA

MATILDA KOÉN-SARANO / PETAH TIKVA
matilda.cohen415@gmail.com  

Nurit Henig
(Buenos Aires, Yerushaláyim)

Kantadores de la tradisión  

DJUDEO-ESPANYOLA

Eya aparese en todo Israel en konser-
tos de kantigas tradisionales i muevas en 
ladino. En los últimos dos anyos fondó 
kon el Prof. Walter Feldman el “Ensamble 
Sazkar”, ke prezenta múzika ladino-oto-
mana i imnos litúrjikos otomanos de los 
djudiós espanyoles, de la tradisión de los 
“Maftirim” en Turkía. 

En el 2007, salió el CD de la reprezen-
tasión “live” de Nurit i el Prof. Feldman, 
ke tuvo lugar en el Teatro Inbal, en-
titolado “Ensamble Sazkar”. La última 
reprezentasión de Nurit i su grupo de 9 
muzisianos, entitolada “Mozart en Turkía: 
Ultimo Enkontro”, ke prezentó múzika 
oksidental i turko-otomana, tuvo lugar el 
16.11.11 en el Festival Internasional de Ut 
en Yerushaláyim, kon grande sukseso.

El Bolero:
El bolero es un bayle de tres tyempos. Es un 

bayle de balo i de teatro. Este bayle aparesyo en 
la Espanya en el 18. siglo. En 1780, el bolero fue 
kaliŞkado komo un bayle de nobleza por la par-
te de Sebastian Lorenzo Cerezo, el maestro de 
bayle de Charles III. Ansi nasyo el bayle akademika 
espanyola: la “escuela bolero”. En 1795, el bolero 
fue tanto en moda ke Jacinto Rodriguez de Cal-
deron (dramaturgo), redijo “La Bolerolojia o kua-
dro de las esckolas del bayle bolero”, los kuales 
eran en 1794 i 1795 en la korte de Espanya.

La orijin etimolojika del byervo “bolero” 
no es presiza; para syertos este nombre aze 
referensya al chapeyo o al jile ke visten los An-
daluzes. Para otros, dezinya el dansor de bolas 
(boules). Ma la orijin ke parese la mas konvin-
yente parese ser el byervo “Volero” (el baylador 
bolante) nombre ke avian dado al baylador, Se-
bastian Cerezo.

El bolero se utilizo en 1937 por la parte de 
“Django Reinhardt” en su famoza kompozisyon 
nombrada “Bolero”. Esta kompozisyon fue inspi-
rada por el Bolero de Ravel.

Este modo de muzika inspiro un grande 
nombre de kompozitores komo: Etienne Ni-
cholas Mehul, Fernando Sor, François – Adrien 
Boildieu, Daniel – François – Esprit Auber, Chopin, 
Benvenuto Cellini, Hector Berlioz, Giuseppe Verdi, 
Rossini, Tchaikovski, Camille Saint – Sans, Sibelius, 
Moskowski, Ravel, Glinka, etc....

En la muzika popular, el bolero fue kompo-
zado por munchos kompozitores komo: Leo 
Ferre, Gilbert Becaud, Jimmy Page, King Crim-
son, Jorge Pardo, Frank Zappa, Charlie Palmieri, 
Pink Martini, etc...

La Rumba:
La rumba es un bayle de la Amerika Latina.

Es de orijina Espaniola i Afrikana. En el 
16. siglo los ke vinyeron de la Afrika 
komo esklavos, la trusheron a 
Kuba. La muzika i los movim-
yentos reşektan 
la Kuba. Es un 
bayle lento i 
diŞsil. En esta 
bayle el mo-
vimyento de la 
nalga es evidente. 
Es un bayle ke se 
bayla en las kompetisyones inter-
nasyonales del bayle Amerikano 
Latino.

La Rumba se asemeja mun-
cho kon el cha cha cha ke es 
de la mezma famiya. Su 
ritmo es de kuatro 
bozes de 
espas-
yo 

igual.
El ritmo de la rumba 

ke asemeja al batimyento 
del korason, i su muzika 

romantika, la aze universal i 
inŞnita. Su muzika i su bayle es 
atraktiva.

Este bayle internasyonal, 
komo su nombre, endika el kam-

po, i deve muncho a el bayle viejo 
folkloriko ke se yama “Guajira”. La mas 
famoza kantika de guajira es la kantika 
“Guantanamera”, la kompozisyon 

immortal de Joseito Fernandez.
En la tradisyon kubana el 

byervo “rumbiar” kere dizir 
baylar. En muestros dias 

kuando el Espanyol es muy 
propajado, la rumba 

ke identiŞkamos 
es en verdadero 

el “Bolero – Rumba”.

ETİ KOEN / ESTAMBOL
etikoen2010@gmail.com

AMANESER KON ARTE

Kuatro Bayles 
Latinos
El Bolero – La Rumba – La Samba – La Salsa

La Samba:
La samba es un djenero de muzika 

i de bayle ke apartyene a la Brezilya. 
La samba es el bayle nasyonal de la 
Brezilya, i es popular en todo el mun-
do. Se empleya anchamente en las 
selebrasyones i los festivales. La samba 
es un sorte de bayle i de muzika ke 
tyene una larga estorya. En jeneral se 
interpreta kon los enstrumentos de 
perkusyon, kon la gitara, kon el piano 
i kon los enstrumentos a kuedra i a 
viento.

Malgrado ke no se save en kuala 
data nasyo la samba, la orijin se es-
pande asta el 19. siglo. La samba apa-
resyo de la meskla de la muzika i de 
la kultura ke se trusho por la parte de 
los esklavos traidos de la Afrika en el 
tyempo ke aviya el esklavaje. En baza 
es un bayle de esklavaje ke nasyo en 
las granjas de la Brezilya. En mues-
tros dias es un ikono ke se identifika 
spesyalmente 
kon el “Kar-
naval de Rio”. 
Malgrado ke 
los movim-
yentos i las 
figuras de “la 
samba de sa-
lon” ke se aze 
kon las mezuras 
2/4 o 4/4, viene 
del bayle tradisyo-
nal de la “Angola 
Capoeira” de la 
Afrika, su orijin vie-
ne de la Brezilya. Es 
una parte importante 
de la kultura Brezil-
yana i es un sorte de 
bayle popular en todo 
el mundo.

La samba es un 
bayle de tiempo rapido 
i enerjiko i en jeneral se 
bayla kon una muzika 
de ritmo alto.

La Salsa:
La salsa es un bayle moderno de la Ameri-

ka Latina i del USA.
La orijin de estE bayle, en esensya, pro-

viene de la “contredanse” ke es un bayle del 
17. siglo. Las Şguras de la “contredanse” ke 
se bayla en grupo, se aviza por la parte de un 
pregonero. Este pregonero en vezes se reti-
rava i deshava los bayladores baylando solos.

A la Şn del 19. siglo este bayle se indivi-
dualizo en el “danzon” ke se baylava en ku-
ples. El bayle danzon se yevo, por la parte 
de los kavalyeros Espanyoles i Fransezes, a 
los Karayipes ande biviyan los nativos. En el 
rebelion de la koloniya Franseza, en la data 
1791, los terratenyentes Fransezes se fu-
yeron, kon sus esklavos, al estado “Oriente” 
ke se topava en la izla de Kuba. I este modo 
transportaron sus tradisyones, sus muzikas i 
sus bayles a Kuba.

En esta rejyon de Kuba, la marimba (un 
sorte de instrumento de muzika), la 

tradisyon del bayle Afrikano i la 
muzika de los agrikultores Espan-

yoles, bazada sovre la gitara, se 
mesklo. Los ke no bayla-

van i eran solamente 
oyentes no ke-

davan pasivos, i 
se uniyan kon la 
muzika pizando 
fuerte kon sus 

kalsados o kitando boz en dando palmas, i 
siertos en azyendo movimyentos kon sus 
kavesas, nalgas i sus djinoyos.

La salsa se bayla en kuples o en grupo. 
Esta muzika ke en el empesijo era propajada 
entre los puevlos de la Amerika Latina, fue 
konosida i baylada en la USA, grasias a la imi-
grasyon de los Karayipyanos a la ABD, i la salsa 
fue konosida i baylada en el mundo entero 
en los anyos 1980. En muestros dias la salsa 
se konose komo una meskla de los stiles de la 
Afrika, el Karayibe i la Evropa.

El byervo salsa provyene del byervo Ame-
rikano Latino, sinyiŞkando una  “sos”, achakes 
ke es una meskla de diferentes kulturas. La 
formasyon istorika de esta meskla kontiene 
los stiles del guaguancho, de la rumba, del 
boogaloo, de la pachanga, de la guaracha, 
de la plena i de la bamba. Malgrado ke en 

jeneral, en muestros dias los pasos de la 
salsa aktuala provienen del 

son Kubano, fueron 
inşuensados por el 
mambo, el cha cha 

cha, la guaracha, el 
changüi, el palo monte, la 

rumba, la abakua i la comparsa  ke 
son bayles Kubanos.

K
reo ke todos konosesh el poeta i pintor 
Habib Gerez a ken lo piedrimos un 
anyo i medyo antes. El artisto kuando 

bivia dyo karar de emprezentar, de dar su 
kaza i sus ovras a la Fondasion del Kinsente-
nario ke es responsavle del Muzeo Djudio. I le 
aprometimos ke su kaza va ser una kaza de 
arte para su ovra: “ La kaza de arte del Artisto 
Habib Gerez”. Ay mas de ocho mezes ke mos 
estamos enteresando para restorar la kaza 
ande morava i pintava. Ma en muestra sivdad 
reelmente es muy difisil de restorar edifisios 
istorikos. Este edifisio es kompozado de dos 
diferentes edifisios. Ma kreo ke uvo syertas 
restorasyones  en el edifisio. 
   A la fin kreo ke yo me devo de ir i kedarme 
unos  kuantos diyas para organizar los dos 
etajes ke van a ser vijitados por la djente ke 
lo dezea. Es siguro ke vamos 
a tomar una entrada sim-
bolika. Una persona deve de 
ser responsavle de esta kaza 
ande los ke van a vijitar van a 
tener mizmo la posibilidad de 
merkar sus artes. 
   Ay mas de 2 anyos ke no se 
organiza eksposisyones sovre 
las ovras de Gerez. 
Ay un mez i medyo ke el Rotary 

de Galata me bushko para ekspo-
zar las ovras de Habib Gerez. I diya 
de Shabat en la kaleja prinsipal de 
Kurtuluş ande se topa el Sentro 
de los Kontavles i ke tyene un 
salon de Ekspozisyon, topo lugar 
una ekspozisyon kon tres artis-
tos. I me fui a vijitar. Komo los 
meraklis no toparon las ovras de 

Gerez, se enteresaron para merkar. 
El 15 de este mez una otra ekspozision va 

topar lugar en el Fakirleri Koruma. Kreo ke 
devemos organizar una ekspozision bastan-
te ancha para ke el publiko pueda alkansar 
a sus ovras. Gerez no era solo pintor; era un 
poeta emportante; i tyene bastantes livros de 
poezias. No se si puedemos vender sus livros. 
Vamos a ver.

SILVYO OVADYA / ESTAMBOL

Dos ekspozisyones 
del artisto  
HABIB GEREZ

AKTUALIDADES

S
aviyash ke los djipses de patata Pringe-
ls, ke komemos kon plazer, tienen una 
forma espesyal? Esta forma se yama 

“paraboloida hiperbolika”. El invetor de esta 
forma de la matematika alta, es un matema-
tiko judio ruso ke se yama Grigori Yakovlevich 
Perelman.

Grigori Perelman nasyo el 13 Junio 1966, 
en Leningrad. Sus paryentes judios eran 
Yakov, injenior elektriko i su madre Lyubov, 
profesora de matematika. Lyubov abandono 
su edukasyon superior en matematika para 
edukarlo. Grigori fue un ijiko mas entelijente 
de su edad, ma solitario i refuzava las reglas i 
konvansyonelas. Este komportamiento mos 
amostra la sendroma de Asperger. 

El suivo sus estudios en la eskola de Lenin-
grad. Esta eskola era famoza por sus estudios 
sovre la matematika alta i fizika teorika. Gri-
gori resivio en 1982 la medalya de oro en las 
Olimpyadas Internasyonales de Matematika. 
42 notas sovre 42. En 1987, tomo su diploma 
kon mansyon de ekselensya. Antes de vinir 
al Instituto Steklov, lavoro kon diversas uni-
versitas de la Union Sovietika. Aya tuvo una 
reputasyon i gano un premio de la “Société 
Mathématique Européenne” ma el lo refuzo. 
Malgrado ke le propozaron munchos postos 

en las universitas de la 
Amerika, komo Princeton i 
Stanford, prefero  kedarse 
en Saint Petersbourg i kaje 
durante 7 anyos no publiko 
dingun lavoro suyo.

En 2002, Perelman pu-
bliko un artikolo kurto de 39 pajinas. Esto no 
era akseptable, por modo ke no aviya pasado 
por una revista ofisial. Ansina Grigori fondo la 
baza para la demonstrasion de la konjektura 
de Poincare, ke kompleta otros dos artikolos 
tambien. Ma los miembros de los ekipos en-

ternasyonales metyeron 6 mezes para egza-
minar i entender los rezultados de su artikulo 
i 4 anyos de verifikasyon del misterio de la 
konjektura.

En 2003, desido de salir de su silensyo i se 
fue a la Amerika, a dar munchas konferens-
yas.

En 2005, anunsyo ke se salyo del mundo 
de matematika i en 2006, kijeron darle la “Mé-
daille Fields” ma el no partisipo a la seremo-
niya.

Despues de esta seremoniya, Perelman 
ampeso a morar kon su madre endjuntos en 
Saint Petersburg, sin kontaktar dingunos. El 
ekspliko la razon de su refuzo del premio i la 

rekompensa de “un milion” de dola-
res. Disho: “Yo no apresio la desizyon 
porke no la topo justa. Konsidero ke la 
kontribusyon del matematiko Hamil-
ton no es manko ke la miya”. 

El siempre, desde su chikez, aziya 
lavorar su meoyo kon problemes 
difisiles. Por egzemplo, disho una 
vez: “Vos akodrash de la leyenda bi-
blika sovre Jesus, ke kamino sovre la 

agua? Alora kaliya ke yo kalkulara la rapidez de 
su kaminar, para ke no kayera aryentro”. 

En 2014 munchos jurmales rusos disheron 
ke Perelman se enstalo en la Suedia, al lado 
de su ermana. Ma un poko tiempo despues lo 
vieron en su sivdad natal, Saint Petersburg.

ELİZ GATENYO / ESTAMBOL
egatenyo@yahoo.com

Grigori Perelman

ARTIKOLOS

2
023 va ser una anyada de tranzisyon 
onde el shekel kedara flako kontra el 
dolar, la mayoriya de los ekonomistos de 

las grandes bankas mondialas ke se interesan 
en Israel, en estos días, lo deklararon. El shekel 
perye oy 4% verso el dolar amerikano, lo ke 
kavza ke los produktos de primera urjensa im-
portados del estranjero se azen mas karos, koza 
ke influensa los budjetos de las famiyas proves 
del payis. 

La inflasyon mondiala de 2022 i sus konse-
kuensas sovre la ekonomiya Israeliana fue bas-
tante grande; para pueder amortisar el shok, 
la Banka de Israel fue forsada de pujar los inte-
resos de baza (prim) de 1.25% a 4.75% afin de 
mirar de atakanarla. Mizmo reaksyon se vido en 
Los Estados Unidos, onde los interesos de baza 
pujaron a 5.5 % i 3.75% en la Unyon Evropea. 
La segunda mas grande ekonomiya mondial, 
la China, en el sigundo trimestro de esta anyo, 
empeso a retablisirse i a pueder operar su in-
dustriya en partida arestada kaji durante todo el 
anyo 2022. Ansi se pensa ke verso el empesijo 
de 2024, eya será kapache de rezolver la pro-
blematika de los dezovreros. 

De otro lado, la Evropa en 2022 se topo en 
gerra, en estrechura de armamento de defen-
sia, lo ke le kosta miliardas para enforteserla. 
Ademas la enerjiya le reviene bastante kara, 
visto la situasyon kon la Rusia. Estos son unos 
kuantos faktos ke pujan la inflasyon en el mun-
do i puedo afirmar ke despues del Covid, el 
mundo se kristalizo en un entorno jeneral de 
pujita de interesos. Israel de este punto de vista 
esta en mijor situasyon, visto ke la alta teknolo-
jiya i la industriya lavoran regularmente i son 
demandadoras de personal. Mizmo los ospitales 
están en mankura de doktores. El dezempleo 
en este payiz, a mi avizo, no egziste.

Dire ke la floshura del shekel es kavzada por 

razones puramente ekonomikas i no por razo-
nes politikas, komo fue deklaro en la prensa i 
en las televizyones. De mi perspektiva personal, 
no es djusto de akuzar el governo elejido, si el 
payiz esta enfrente de una karestiya diktada por 
la inflasyon mondial. Es djusto de tomar pre-
kosyones, ke penso ke ya fueron tomadas por 
el viejo governo, oy en opozisyon i por el ak-
tual. No seremos alarmados en pensando ke la 
inflasyon aktual del payiz es la konsekuensa de 
una mala administrasyon, ma devemos enten-
der ke eya proviene de un fenomeno mundial 
ke no se puede kontrolar desde un chiko payiz 
komo Israel. La kriza sovre el sistema judisaryo 
es grave i una partida del publiko laiko no kere 
ke la derecha en poder lo troke. La djente en las 
kayes de Tel Aviv manifestan todas las semanas, 
pretendiendo ke la demokrasiya se va desfuer-
sarse. No se si tienen razón, o si sus butos es 
de mirar de azer kayer el governo aktual. Po-
litikamente oy, en todas las partes del mundo 
oksidental, se ve polarizasyones. Ke mos pare-
se? Ke en Fransya, en Los Estados Unidos, en la 
Alemanya, en la Ingletierra, no ay protestos? 

 DR. SELİM SALTİ / ISRAEL
selimsalti35@gmail.com

SHEKEL FLAKO

Las kompanyias israelianas son azlaha-
liyas i están produzyendo kon sukseso sus 
produktos, sin konsiderar kon seryozita la 
politika del payiz. Israel oy esta en un alto 
nivel de teknolojiya i en un alto lugar en la 
ekonomiya mondial. El es el sentro inkuba-
tor de la teknolojiya avansada i su ekonomi-
ya fuerte la ayudara a eskabuyirse en serka 
de la inflasyon. Pasensya se kere sin duvda, 
ma no penso ke el puevlo israeliano va sufrir 
muncho tiempo de la inflasyon. Viniendo 
al shekel, el se enfuertesara de muevo, una 
vez ke la inflasyon se amenguara i ke los 
interesos de prestimo abasharan a un nivel 
suportavle. Oy los enteresos, sean en Los 
Estados Unidos, sean en el resto del mundo, 
están altos i se aspera ke sus majia abaste-
sera a arestar la progresyon de la inflasyon. 
Para konkluir, dire ke verso el empesijo de 
2025, el shekel se puede de muevo enfor-
teser i no mos enkantaremos si resivimos 
kontra un dolar, 3 shekeles i mezmo menos. 

D
esde ke Joseph Rodríguez Danon arrivo 
a La Habana en 1921, para lavorar en el 
atelier de kalsados de don José Behar, las 

vendidas pujaron de un sien i vente por sien. Fue 
menester de merkar muevas makinas, tomar mas 
empyegados i alkilar la kaza ke se topava a un la-
do. “Los Chapines”, ke kere dizir kalsados, en poko 
tiempo se izo la fabrika mas grande de la kaye 
Bernaza. Komo en akeyos anyos estavan de moda 
los filmos de Charlie Chaplin, los kubanos no la ya-
mavan Chapines, sino ke Chaplines. Tan afamada 
era la kalidad de la konfeksion de los kalsados, ke 
los turistos venidos de los Estados Unidos no se 
merkavan solo un par, ma varios. Los mas ermo-
zos eran los ke mesklavan el kuero preto kon el 
blanko, muy shik en akeyos anyos.

Don José Behar kada vez mas deshava en ma-
nos de Joseph la fabrika. Se sintia kansado, se le 
tomava el suluk kada nada i estava por tener los 
setenta anyos. Un dia ke arrivo a la fabrika, avian 
vezes ke pasavan dos semanas i no se tenía haber 
de él, le kontó a Joseph ke desido de entregarle 
legalmente la empresa a su nombre. No tenía ijos, 
estava bivdo i los últimos anyos de vida keria dedi-
karlos a viajar i gastarse el dinero ke tenía guadra-
do en la banka. Desho por eskrito un dokumento 
ande se trokava la propiedad de la fabrika i adjus-
to un puntiko ande dizia ke el arresiviria todos los 
mezes una kantidad de dinero para sus gastes, 
fina el día de su muerte.

De aparejar el dokumento legal, yamado es-
kritura, se okupo Rosario Sánchez, la novia de 
Joseph, ke estudio leyes en la Universidad de La 
Habana i ke solo le mankava el egzamen de título 
para aresivirse komo avokata. Kuando los papeles 
estavan prontos, don José Behar metio al doku-
mento esta fraza: “Si mi sovrina Sarika Behar tiene 
problemas ekonómikos, la fabrika deve ir en su 
ayudo”. La vedra es ke Sarika no tendría dinguna 
mankura de dinero, porke se avia kazado kon el ka-
talan, Jordi Gomez, un ombre muy rikinyon kon su 
instalasión de asukar en Matanzas. El 24 de Oktobre 
de 1929, fue la boda en La Habana de Joseph kon 
Rosario, sin seremonia relijioza, porke él era judio i 
eya katolika. En el otel Englaterra se izo una fiesta 
para los invitados, kaji todos famiya de la novia i 
algunos amigos del novio. Joseph se eskrivia letras 
kon su ermano Izak ke morava en Estambol i la 
ermana Elisa ke estava en Buenos Aires. Elisa keria 
viajar a La Habana, ama su marido le disho ke no 
avia dinero para estar en la boda del ermano.

Fina el día de la boda, Rosario no estava muy 

entuziasmada de la relasión amoroza ke mantenía 
kon Joseph, ama sus prodjenitores kerían mun-
cho al “turko judio”, komo de manera karinyoza 
lo yamavan en la famiya; les plazia la simpatía, 
buen karakter, no se inyervava por nada i siempre 
optimisto. La madre le dizia a Rosario: “Yo no me 
kazi enamorada de tu padre, ama el amor vino 
mas después kon el matrimonio”. La verdad es ke 
a Rosario le plazia un kamarada de la universidad 
dos anyos mas aedado, ken tenía solo ojos para 
mirar a una enamorada kon la ke mantenía rela-
siones seksuales, asigun las avladuras de la djente. 
Rosario era muy liberal en su pensamiento politi-
ko, todos la tenían por una mujer adelantada para 
la epoka, ama en lo personal era muy konservado-
ra i keria arivar virjen al matrimonio.

Despues de la boda, los novios se fueron en 
un vapor a New York i pasaron la luna de miel 
en el otel Waldorf Astoria. Dinguno de los dos 
konosia la sivdad i kedaron maraviyados de su 
ermozura. Joseph le merko una ora Patek Phili-
ppe de oro, la mijor marka suisa, en uno de los 
magazenes de la Sinkena Avenida, endemas fre-
kuentaron los mijores restaurantes de la sivdad. 
Lo uniko negro ke les akontesio fue ke djusto vino 
el “crash” de Wall Street, kuando las aksiones de 
las empresas se kayeron abasho, i tuvieron de 
ver komo ombres de negosios se echavan por las 
ventanas de los batimentos a la kaye.

Al tornar a La Habana, Joseph enkontro una 
letra eskrita por su ermano Izak, ande le dizia ke 
malorozamente no pudo estar en la boda porke 
avia viajado kon su mujer de Estambol a París en 
el Orient Express. Las dos ijas del ermano, Ida i 
Becky, se avian kazado en Fransia i fueron a ko-
noser a los primeros inyetos ke les vinieron. A la 

fin de la letra, le adjustava ke le plazeria muncho 
ir algún día a konoser La Habana, sivdad ke, asigún 
avia oyido, era un lugar ke kalia vijitar antes de 
deshar este mundo, solo era menester tener ku-
dio de ir en una data sin urakanes.

Joseph le arespondio ke el governo izo traer 
de la Fransia a un afamado arkitekto de alkunya 
Forestier, ken dizenyo ermozos parkes i plazas en 
La Habana, echando embasho antikos batimentos, 
kon el mismo estilo de Haussemann en París. En 
1927 se empesó la konstruksion del Kapitolio Na-
sional i la djente dizia ke era una kopia del fragua-
do en Washington. Joseph amostrava en su letra 
un grande eskarinyo por La Habana i le suetava al 
ermano ke lo pudiera vijitar presto.

Los ke profitavan del buen presio del asukar 
kon la eksportasion a los merkados internasio-
nales, se fraguavan grandes mansiones, djunto 
al rio Almendares o shalets kon vista al Country 
Club. Lo mismo akontesia kon las empresas, ko-
mo la Kompanyia de Telefonos, ke alevanto un 
batimento muy moderno en la parte antika de 
La Habana. Algunos muy optimistos avlavan ke 
Cuba puedría arivar en algún momento a ser la 
Suisa de las Antillas.

Por una de las partes de la sivdad era posivle 
de ver importantes adelantos urbanos, ama por 
la otra avia grande korupsion del presidente Ma-
chado i sus ministros, kuando se fraguavan los 
batimentos. El ambasador de los Estados Unidos 
dava a entender a su payis ke “el rejimen kubano 
aze lo propio de una diktadura i la reaksion de la 
opinión publika kondusira a una alterasion de la 
estabilidad de la isla”. Al mismo tiempo, el jurnal 
Washington Post informava del asesinato de sien i 
kuarenta i siete personas en Cuba, entre los ke se 
enkontravan dirijentes de los sindikatos ovreros; 
kuando los lavoradores del porto de New York 
tuvieron haber de esta notisia, izieron un intento 
por boykotear el arivo del asukar kubano.

Los empresarios norteamerikanos, ke ganavan 
muncho dinero en la izla, disheron ke todo estava 
pasando muy bueno en la izla i ke avia ke trokar 
al ambasador por eskrivir algo ke no era la vedra. 
Ansina akontesio i fue nombrado Henry Guggen-
heim, uno de los ombres mas rikos de los Estados 
Unidos, komo el muevo representante del gover-
no norteamerikano en Cuba.

EN JUDEO-ESPANYOL

Cuba, la Suisa 
de Las Antillas

 HERNÁN RODRÍGUEZ FISSE / SANTIAGO DE CHILE
zejelchile@gmail.com

L
a sivdad no era tan ekstendida. Galata i 
Pera eran los sentros komersyales i rezi-
densyales kon un aspekto evropeyo. El 

Tunel, se puede dizir ke fue el símbolo del mo-
dernizmo i la unyon entre el mundo otomano i 
oksidental. Pera, kon sus rezidensyas modernas, 
lokales, restorantes, kafes i sentros kulturales, 
mos enkantava kon la elegansya de sus vijitantes 
i rezidentes permanentes. La avenida era komo 
una guerta de rozas, kon las senyoras perfuma-
das i los senyores kon sus flores/butonyeras en 
las klapas de la djaketas. Los konsulatos, ke antes 
de la republika eran ambasadas de los paízes 
emportantes, se topavan en esta kaye. El konsu-
lato de Rusya, o la Unyon Sovyetika, estava en el 
empesijo de la kaye i akeyos tiempos Rusya keri-
ya dezir komunizmo. Mizmo en pasando delan-
tre de la puerta, mirar kon atensyon a la puerta 
kon sus vitrinas ke teniyan fotos de Rusya i a sus 
guardias, era un poko sekanozo. En la mizma si-
ra se puediya ver una vitrina salida direktamente 
del siglo 19, kon su venta de sutyenes i korsés. 
El proprietaryo era djudyo. Lazzaro Franko era 
también djudyo, de raiz Italyana i tenia una 
botika muy importante de alto gusto de la 
epoka, por venta de ropa i artikolos de mobilya 
de interyor. Los artikulos eran de kalidad. En el 
sentro de la avenida se topava i egziste siempre, 
el Lise Galatasaray, kon su ensenyansa en la lin-
gua Franseza, ke era muy de moda i emportante 
en el mundo diplomatiko i entelektual, keda 

siempre el punto de admirasyon, kon su puerta 
i guerta grande. La kayizika estrecha, djusto al 
lado, yega a los famozos banyos turkos. Era muy 
importante de ir a los banyos turkos. Ombres 
i mujeres ivan a banyos separados. En todas 
las kazas no aviya banyos, en siertas kazas se 
topavan dushas i en pokas, banyo kon kuvet. 
En los banyos publikos ay hamamdjis ke lavan la 
djente kon abilidades de masajistas, o kuradores 
famozos de muestros diyas.

El sinema Atlas i en la kalejika al lado, Yeni 
Melek, eran sinemas ermozos i muy bien fre-
kuentados. En el kanton de Yeni Melek egzistiya 
un vendedor de “Patlamış Misires” (popcorn). 

El sinema Saray aziya trayer artistos muy famo-
zos, komo Yehudi Menuhin o David Oistrakh. 
Tambien teatros komo la Comédie Française i 
otros davan spektakolos orijinales. Los mansevos 
tomavan bilyetos baratos en el segundo balkon, 
ke se yamava pulayé. Munchas famiyas tenían 
abonman de lodjas. Este sistem de abonarse 
egzistiya también en el sinema Konak, ke fue 
fraguado mas despues. En el Sinema Site aviya 
un konsierto kurto antes del filmo i munchos 
artistos famozos empesaron sus karyeras de 
muzika ayi (komo Ajda Pekkan). Aviya seansas 
diferentes i preferensyas de las oras i diyas, ande 
los mas mansevos se ivan i se enkontravan en 
Shabat, a las kuatro i medya. Las seansas de los 
paryentes eran las suarés o a las siete i medya. 

REKUERDOS

ANNA ESKINAZI / ESTAMBOL

Pera en mi Chikez
La kaye Istiklal, La grande Rue de Pera, Beyoğlu, fue “les Champs 

Elysées de Estambol”. En el siglo 19/20, Estambol, kon su povlasyon 
kozmopolita, guadro siempre su enkanto enternasyonal.

Çiçek Pasajı Pasaj de Flores

Suvyendo para Taksim, la botika la mas elegante 
i moderna, kon sus vitrinas anchas i dekoradas 
muy espesyal era Vakko. A empesar de pasar por 
Vakko era un paseo i gozar de las ermozuras de 
las ropas i de la vitrina, esto ya mos abastava. Un 
sierto tiempo kitaron unos modelos de papeles 
ke se puediya kuzir, metyendolos sovre la ropa 
i ansi, en kaza, empleandolos komo egzemplos, 
saliya un vestido moderno. Esto fue un milagro 
para los ke saviyan tener una alguja i una tijera. 
Antes de Vakko, me akodro también de Karl-
man, Mayer i Liondor. Diamanstein, Franguli, 
Adler, eran los djoyeros famozos de alta kalidad i 
dezenyos muy diferentes, kon piedras presyozas 
unikas ke alumbravan las vitrinas komo si fuéra-
mos viajando a Paris, en las galerías espesyales. 
La famiya Diamanstein lavorava endjuntos kon 
sus dos ijas i sus ijo. Las ijas eran muy ermozas, 
komo si fueran kontesas salidas de romansas. En 
abashando de Taksim, a la derecha un edifisyo 
empozante era el konsulato de Fransya. Su sen-
tro de kultura era konosido, kon sus spektakolos 
i konferensyas interesantes. De su biblioteka se 
emprestavan todo tipo de livros en fransez.

Las kazas i las botikas eran lo tipiko de la 
avenida de Pera. Siertos sinemas davan dos o 
tres filmos a lo largo del diya, sin interupsyon. 
Teatros importantes, kon sus dekorasyones ele-
gantes i luzes atraktivas, eran sentros konosidos. 
Sus perdés de velur kon franjas (puskules) de 
seda eran un suenyo para los ke asistían a los 
konsiertos i spektakolos. Un pasaj ke konosemos 
kon el nombre de Çiçek Pazarı, fue un merkado 
de flores ande se aziyan suvastas / açık artırma 
des flores kada demanyana, antes ke los vende-
dores avran sus botikas para la vendidad de sus 
flores. Una figura muy tipika de Pera era la dama 
kon su akordeon. Esta mujer dava tornos en el 
bazar de los peshkadores i kon su akordeon, 
tanyava entre las mezas de las lokantas i areko-
jiya moneda en una manera artistika, propria a 
eya i al merkado. Se dize ke las Rusas i los Rusos 
ke vinyeron despues de la revolusyon de Rusya, 
empesaron este ofisyo de venta de flores.

En la mizma zona, el famozo merkado de los 
pishkados, Balık Pazarı, kon el bereket de akeyos 
tiempos de la Mar de Marmara, era kaji komo 
un akvaryum. La vista de los pishkados ke se 
arozavan a kada momento para ke briyen mas 
muncho i las verduras ke metiyan komo dekor, 
alegravan las miradas. Todo esto avriya el apetito 
para merkar i komer una ora mas presto. 

Entre los Pasajes tenemos el Pasaj de Elham-
bra, kon su teatro i sinema ke kedo komo sím-
bolo de Pera. Elhambra, komo sinema i teatro, 
kon el tiempo perdyo su garbo i se konosyo 
komo un sinema de vagabondos ke veniyan a 
pasar tiempo en un lugar serrado. En invyerno, 
el interior de los sinemas era mas kaynte ke las 
kayes, i para durmir, kaji ke no nesesitavan de 
ver el filmo. Ansí pasavan los diyas de inyeve, de 
friyo i de muncha luvya.

Katia, la famoza shapeliera, ke alkilava todo 
modo de chapeyos para las bodas, se topava en 
el Pasaj de Aznavur i después kreo ke paso al Pa-

saj Hadjopulos. Katia trayiya todos los aksesuares 
de Paris. Sin chapeyo de Katia, el kazamyento no 
era bien kumplido. Aynalı Pasaj, kon sus espejos, 
keda siempre un sentro ermozo i muy vijitado 
i da una salida direkta a Galatasaray, al merkado 
de los pishkados.

Asmalı Mescit es ande se puediya ver los ka-
fés, restorantes, paviyones, bares i las rezidens-
yas kon apartamentos anchos, ferah ama muy 
difísil para kayntarlos. Se uzavan sobas de karvon, 
sobas de lenya i mangales. Todo esto era muy 
peligrozo porke las kriyaturas korriyan, djugavan 
al lado de las sobas i las madres detras de eyos 
gritavan para ke se trankilizen. Delantre de estas 
sobas metiyan munchas vezes chikas baryeras 
portativas para aleshar los chikos de las sobas 
kayentes. Los abitantes de estas kazas eran las 
minoriyas, i klaro entre eyos munchos djudyos. 

Lokales i klubes de los djudyos se topavan en 
la mizma zona. 

Un restorante ande komiyamos komidas 
muy savrozas era Hadji Salih. Kada diya aziya una 
lista mueva del menú i kada diya estava yeno de 
djente. Las vitrinas teniyan siempre kavanozes 
de los kompostos ke aparejavan de todo modo 
de frutas savrozas. Otro restorante de stilo muy 
variyado era el Bab Kafe. Uno de los primeros 
restorantes de fast food. Rejans, restorante de 
komida tipika rusa i la supa borch se serviya por 
las mujeres rusas ke eran en mizmo tiempo las 

proprietaryas. Se puediya komer i bever al estilo 
ruso, klaro sin romper vazos en la chimeneya. Se 
dize ke Atatürk, kuando veniya a Istanbul, vijitava 
este restorante. Fisher, otro restorante famozo 
muy konosido por sus koteletas pane i Abdullah, 
el restorante mas karo de la epoka. El profiterol 
se komiya en Inci. El kaldo de shokola era komo 
una leyenda mirakuloza i el gató Adis Ababa 
nadava en esta sos de shokola. En los muale-
bidjis komiyamos un mallebi ke no era dulse i se 
metiya ensima agua de roza i asukar de pudra. 
La kuchara ke davan era en forma triangular 
muy espesyal i teniya un mango largo. El mallebi 
siempre se arezvalava de esta kuchara ke era 
dumduz de forma i bastante difísil para tenerla i 
komer el mallebi. 

Markiz i Lebon eran patiseriyas muy kono-
sidas i se topavan una enfrente de la otra, al 
empesijo de Pera, serka del Tunel. Markiz teniya 
una dekorasyon interior elegante i en las pa-
redes espejos muy grandes, kon pinturas muy 
espesyales. Las libreriyas famozas eran Hachette, 
Sanders i la librería de las Ermanas Kohen. En 
estas libreriyas se puediyan topar todas las publi-
kasyones de linguas etranjeras, komo el fransez 
o el italiano. Antikuaryos eran de alto nivel kultu-
ral i tenían objektos valorozos ke arekojiyan de 
los kioshkes i yalis de las famiyas importantes de 
desendensya Otomana.

Las senyoras kon sus maridos angajé al lado, 
se veyiyan muy elegantes. En invierno era de 
moda tener un manshon de samarra ande se 
metiyan las manos para kayntarlas, a parte de las 
guantes. 

Un evenemento ke nunka me puedo olvidar, 
fue el maldicho dezastre del 6-7 de Septembre 
1955, ande esta avenida tan garboza torno a ser 
un sementeryo de ropas, de frijideres, de rad-
yos, ke echaron de las botikas ke aparteniyan a 
las minorías. 

Ama yene, Pera, Beyoğlu, kedara siempre 
una avenida interesante i yena de suvenires para 
todas i todos de mozotros.

Patiseri Markiz.

Profiterol de İnci



16 11 OKTOBRE 5783 - 26 TISHRI 578416

D
os dias antes, estava 12 de la noche, 
esfuenyo no ay, kualo ke aga, dishe me 
azere un kafe. A mi me plaze kafe kon 

kupa grande, i inchi una kupa grande, i empesi 
a pensar sovre los dias de chikez, las memor-
yas ermozas.

Yo me engrandesi en Galata, en el djombo 
del ladino. Teniya 8 tantikas ke eran komo mis 
granmamas. Mi madre kuando teniya 10 anyos, 
kedo guerfana i la engrandesyeron las tantikas, i 
kuando nasi yo, me tomaron komo inyeto. Una 
famiya grande, oroza, i alegre, moravan todos 
en una kaleja ke se yamava Yazıcı Sokak. 

Lo ke esto kontando empesa de 
1955 fin a 1965. Kada dia estavamos 
ande una tant, komo dishe moravan 
lado kon lado, chamashires lavar end-
juntos, gizar endjuntos. Antes, dia de 
djueves era diya de lavar i esto era end-
juntos en una kaza. “Ayde Fanika ke mal 
te kere, echa los lenyos para ke se ka-
yente la agua.” “Oriko hanum, vate ande 
Nisimachi, toma 4 panes, presyado (a mi) 
asentate en un lugar.” Kada dia la konver-
sasyon era este modo en Ladino, ni un 
dia avlaron en Turko, porke Galata en este 
tyempo era todo djudyo, Avram el balik-
chi, Nesimachi el bakkal, İzak el mersero 
ke pasava kada dia, “Ayde, ya vino el mer-
serrroooo!”, İnez la kuzendera, si keres meze, 
Yomtof estava pronto. Komo esto, aviya otros 
ofisyos ke eran todos Djudyos, por esto la lin-
gua era solo Ladino.

Kuando vinyeron de la Espanya en 1492, 
vinyeron kon la variante de Espanyol ke avlavan, 
kuando se entro aryento un poko de biervos 
Turkos, un poko Gregos se izo Ladino. I bue-
no ke salyo esta ermoza lingua, es una lingua 
teatral, muzikal, kuando estas avlando, estas 
tomando kyef. Aviya 3 eskolas, 3-4 sinagogas; 
teniyamos kasap kasher, Djudyo taukchi ke kor-
tava gayina, la esplumava, i le kortava la kavesa. 
Me plaziya muncho kuando se koziya la gayina 
en kaza, en primero mi madre en la lumbre 
lo aumava, i la golor me plaziya muncho, des-
pues mirava komo esta alimpyando la gayina, 
kitava el garoniko, saliya de aryento los guevos, 
chelopato, los guevos eran miyos. 

Antes en las kazas se aziya munchas kozas, 
lakerda de palamida, chiroz de uskumri, tarama, 
trushi, salsa de domat. Kuando era moed, aviya 
pranso i todas las tantis endjuntos aparejavan 
todo, Bulemas, Borekitas, Saladrus. Dolmas ye-

nas, Tarama, Barbunya plaki, koyadura, i despues 
komidas, kon kantikas, kon shakas i yo al lado de 
eyas karishtereando. I los meldados se aziyan en 
kaza i komo moed, se metiya pransos. Kuando 
era noche de Shabat komo moed era, kada Sha-
bat en kaza de una tant estavamos kon toda la 
famiya, era komo fyesta. En primero los grandes 
meldavan kidush i despues de komer, kantikas, i 
shabat midi ande otra tanti. 

HAYIM BEHMOARAS / ESTAMBOL
habaras@gmail.com

ARTIKOLOS

Esta Lingua, Kale ke 
este Siempre Biva

La vida pasava endjuntos, alegre i 
orozos. Puede ser no eran rikos, ma 
teniyan amistad, teniyan esperansa 
para la vida. Lo ke no me plaziya era 
noche de Pesah, porke teniya mun-
chos Onklis, i kada uno meldava en 
primero en ebreo, despues en ladi-
no, no se saviya eskaparse la Agada. 

Keridos, Ladino es una vida, una 
Kultura, una lingua, aryento ay en 
vezes amargura, en vezes alegriya, 
komo mupak sefaradi, sal i asukar. 
Esta vida kon la lingua se eskapo 

en 1965, kuando empesaron a salir de 
Galata i empesaron a morar en Kurtu-
luş, en Şişli, en Ulus, ya empeso a murir 
la lingua, i kuando empeso Aliya, i ir a 
la Evropa o Amerika. Semos la dalkavo 
jenerasyon ke avla el Ladino, i vamos 
a avlar syempre, i va bivir esta ermoza 
lingua, porke semos una grande armada 
en el mundo entero...

Uuuuu miri a 
la ora en pensan-
do estas ermozas 
memoryas, la ora 
se izo 2:30 i dishe 
me echare, porke 

amanyana ay echo...
Keridos, anyada buena ke tengamos 

kon sanedad, kon alegriya i syempre 
kon el LADINO endjuntos... I kon esto 
munchas grasias i abrasos a Rachel 
Amado Bortnick, a Selim Salti, a Karen 
Gerson Şarhon, a Kobi Zarko, a Marcelo i 
Liliana Benveniste i a todos gerreadores 
para el LADINO...

Sinagoga Apolon

Büyükhendek

Las tantis

Rengrasya a todos

Golda Meir
Helen Mirren djugando el rolo de

SINEMA

 TRADUSIDO I READJUSTADO POR: SIMON GERON / SYDNEY
simongeron1@hotmail.com

L
a artista Britanika, Helen Mirren, disho ke 
el karakter el mas ekstraordinario ke djugo 
era Golda Meir. Disho en primero, en el 

Hotel Inbal de Yerushalayim, en el Festival de 
Filmos, ke Golda Meir era una figura admiravle. 
Una persona kometida a su paiz i su karakter 
formava parte de su personalidad. Se bazava 
todo mas sovre la famiya, mas ke sus ambisiones 
personales. Una politika ikonika i la primera en 
la istoria a ser primera ministra. A su lado estava 
Liev Schreiber, komo el Sekretario de Estado, 
Henry Kissinger. El Shefe de la Armada era 
Lior Ashkenazi, komo David Elazar i Ohad 
Knoller, komo el Major Jeneral, Ariel Sharon. El 
filmo era dirijado por Guy Nattiv, konsentran-
dose sovre las aksiones de Meir en la Gerra de 
Yom Kippur i del Konflikto despues.

A Mirren, este rolo le plazio porke su buto era 
de djugar en los rolos de Mujeres Grandes. Golda 
Meir era la mijora. Su pozision, en el reynado 
dominado por los ombres, avlando de la politika 
de seguridad en 1973, era fasinante.

Golda tenia un poder grande i yamavan su 
kabinete “Golda’s Kitchen Cabinet”, porke le 
plazia kozinar i invitar a los miembros del parla-
mento a su kaza. A la fin, eya desho una legasia 
kompleksa i kestionada en esta gerra. Ma Mirren 
la defende i dize ke tenia un karakter noble i 
ke el pais la avia visto komo una lidera ke tenia 
responsabilidad, kon un pezgo grande en su 
espalda. (David Ben-Gurion dizia ke Golda era el 
solo ombre en el kabinete.) 

Un artikolo interesante en el Jewish News de esta semana fue presentado por Amy 

Shapiro, tratando de un filmo muevo sovre Golda Meir, echo por un ekipo de Israel, 

ande Helen Mirren djuga en el rolo de Golda Meir. No es por la primera vez ke azen 

un filmo de Golda i munchas artistas bien konosidas avian echo este filmo. Komo 

se save, Helen Mirren tiene talento i djugo en munchos filmos tratando de los 

Judios. El direktor del filmo, Guy Nattiv, disho ke eya “tiene la alma de un Judio”.

Mirren disho ke si Golda savia en ke 
estado estava su paiz oy, seria orrifiada. 
Disho ke no keria avlar de esto porke no 
era Israeliana i ke no bivia en Israel. Vido 
todo de leshos, en las ultimas semanas, 
i esto le toko muncho, de ver dermons-
trasiones grandes sin fin, en un mo-
mento importante en la istoria. Nattiv 
mismo avia partisipado en las demonst-
rasiones, kon la idea de meter fin a una 
situasion loka.

Mirren tiene oy 77 anyos i avlo de su 
primera vijita a Israel, kon su “Boy Friend 
Judio” en 1967, kedando un tiempo en un 
Kibuts. Vido komo era Israel antes i komo 
se troko. Kuando la prensa le demando 
komo fue ke djugava en un rolo de Judia, 
sin ser Judia, su repuesta fue ke aparte-
nia a los 2 kampos. Ke kualkera persona 
puedia djugar en kualker rolo. La persona 
djusta era la ke entendia la situasion. Se 
puede dizir ke Helen Mirren estava reko-
nosiente de la oportunidad de presentar-
se en el sinema komo Golda Meir. 

A esta konferensia avian partisipado 
los inyetos de Golda Meir i Gidi Meir fue 
el primero a dizir: “Veo a mi avuela en 
Mirren”.
https://en.wikipedia.org/wiki/Golda_(film)

L
a mujer de oy es mazaloza porke puede 
saver en el momento si esta prenyada 
o no. Ama antes? Ke aziyan para estar 

seguras?
Las mujeres de Ejipto de aze 3500 anyos, 

komo las de oy, pishin kerian saver el djenero 
del bebe ke iva naser. De los papirus entende-
mos lo ke aziyan. Eyas tomavan 2 platos ande 
metiyan, en el uno sevada i en el otro trigo, i 
vazyavan sus urinas a estos platos. Si la sevada 
dava ojas, keriya dizir ke va tener un ijo. Si el 
plato de trigo dava ojas, esto keriya dizir ke 
el bebe ke iva naser, iva ser una ija. Ay komo 
mas de 12 ojas de papirus ke mos konta estos 
egzamenes de las mujeres kuriozas de saver 
el djenero del bebe ke va naser. 

Los fragmentos de papirus mos dizen i las 
otras formas para saver si el bebe va ser ijo o 
ija. Si la futura madre dezea muncha dulsuria, 
es ke va naser ija. Ama si kome muncho ajo i 
tiene una mirada sana, va ser ijo, i si los ojos 
de la prenyada se le engrandesen, tambien 
sera ijo. Ama si le sale manchas, es ke va naser 
ija. El instituto de la salud nasyonal de Ejipto, 

asiguro en el anyo 1963 ke 70% de las provas 
kon sevada i trigo salyeron pozitivas. I esto 
mos aze pensar a las eksperiensas de antes 
3500 anyos, ke eran kaji korektas.

La tinta de los Ejipsyanos antiguos mos 
dize ke eyos teniyan una teknolojiya muy 
avansada. Esta tinta konteniya kovre i no 
era bazada sovre karbon, komo se kreyeron 
todos los ke estudyaron los papirus asta oy. 
Los envestigadores syempre kreyeron ke 

toda tinta era echa solo kon karbon. Lo ke 
los soferim (los eskrivanos) ejipsyanos utiliza-
ron fue un deskuvrimyento de la parte de la 
Universidad de Kopenhag. Saver ke el ‘’Papi-
rus’’ mos dyo lo ke yamamos oy el ‘’Papel’’. 
Para azer las ojas de la ‘’Planta del Papirus’’ 
se tomava la ‘’Sevada’’ (el ilik) de la planta ke 
tambien serviya para azer barkas, kuedras, 
esteras, sandalyas i sestos. La rais del papirus 
sirvyo para azer melizinas i perfumes. La uni-
versidad de Kopenhag dize ke es grasyas al 
kovre ke la tinta de los fragmentos de papi-
rus no dezaparesyo.

İSAK ESKİNAZİ / ESTAMBOL

SAVER ES BUENO

Siertas  
Kuryozidades de Ayer

Latrinas en Efesus

Tinta ejipsiana

Trokando el papirus en papel



1911 OKTOBRE 5783 - 26 TISHRI 5784 19

Diyonisos era el dyo del vino. Dionisos 
en grego kere dizir nasido 2 vezes. Es ke 
segun la mitolojia Grega, Zeus se enamoro 
de Semele. La mujer de Zeus, Hera, era muy 
seloza. Eya se fue a Semele i le disho de dizir 
a su amante, Zeus, de no trokarse kuando 
ivan a versen i ke se mostre a eya tal komo 
es. Zeus era en su mundo natural un relam-
pago (şimşek) i efektivamente Semele ovligo 
a Zeus de no trokarse kuando vino a azer 
el amor kon eya. Zeus izo lo ke le demando 
Semele, ke dezaparesyo al momento kuando 
Zeus se aserko de eya. Drama de situasyon, 
porke Semele estava prenyada. Zeus pishin 
tomo el bebe antes ke se muera i lo metio 
a su pyerna ande fue enkubado algunos 
mezes. Kuando vino la ora de naser, nasyo 
de la pierna de Zeus. Es asi ke tomo el nom-
bre de ‘’Dionisos’’, “Nasido dos vezes”. Dioni-
sos se izo el simbolo de la reenkarnasyon i la 
reenkarnasyon es el simbolo del renasimyen-
to. Es dizir, de la primavera. Esto se selebra 
kon bayles i bevyendo vino, kaji komo ‘’Ad lo 
yada’’. Es de esta tradisyon pagana ke tene-
mos oy lo ke yamamos ‘’Karnaval’’. Komo el 
Karnaval de Rio, el Karnaval de Venezia, i mas. 
I Purim kaye a la mizma epoka. A la fin del 
Karnaval, sakrifikavan animales para ofreser a 

los dyozes i despues djuzgavan el autor del 
sakrifisyo. El autor del sakrifisyo era el kuchi-
yo aguzado ke sirvyo para degoyar. Por kas-
tigar el kuchiyo, lo echavan a la mar. Asi otra 
kuryozidad del Pasado. 

***
En la epoka Romana, kuando uno era 

envitado a komer en la kaza de otro, devia 
de yevarse una tovaja para azer un bogo, 
ande metia la komida ke kedo para dar a los 
esklavos de su kaza. Si el patron no le trayiya 

este bogo, el esklavo tenia el derecho de 
kesharse, porke el esklavo era el maestro de 
la kozina.

***
Una koza ke oy mos parese kuriozo son 

las ‘’Latrinas’’ (Tualet) publikas ke los ombres 
utilizavan. Las ‘’Latrinas’’ mas ke por nesesi-
dad, servian tambien a sosyalizar, a avlar kon 
sus vizinos, saver los haberes del diya, dizir 
su idea i enkontrar a los amigos. En Efesos 
tenemos una latrina muy adornada. Debasho 
del asyento koryiya siempre agua ke limpyava 
el lugar. La Diosa ke guadrava las latrinas era 
la Diosa Fortuna. Ansi los ombres savian ke 
no se ivan a azer hazinos.

***
Ostrasizmo; Una kuryozidad de la Gresya 

Antigua era de ekspulsar la persona ke kreyi-
ya ser kontra del estado, o evitar los Lideres 
ke puediyan ser, a lo largo, Diktatores. Esto 
se yamava Ostrasizmo i ovligava al ekspulsa-
do de kedar 10 anyos leshos de su sivdad o 
de su payiz. Esto era una manera de evitar 
una diktadura. Esta kostumbre antigua seria 
buen egzemplo si se praktikava para sier-
tos dirijentes de varios payizes de muestra 
epoka.

SAVER ES BUENO

Una otra kuryozidad es la famoza 

armada de la China antigua ande to-

dos los soldados en forma de estatua 

eran echos de barro i ke kada una de 

estas miles de estatuas de soldados 

tienen una forma diferente i ni uno no 

se parese al otro. Algunos estan sovre 

kavayos, otros komo la infanteriya ke 

van a pye. Estas estatuas de soldados 

ke fueron deskuviertas en el anyo 1974, 

estavan todas enterradas. Estos solda-

dos apartenian al emperador Kin Shi 

Huang, ke bivyo en los anyos 210 antes 

de muestra era, en la sivdad de Shian. 

Las grandes estatuas reprezentavan 

los jenerales, es dizir ke kada estatua, 

dependyendo de su rolo, tenia un ta-

manyo (boy) diferente. Aviya mizmo 

soldados enriva de arabas de gerra, to-

do echo en terra-kota, o barro. En total, 

mas de 8000 soldados, 130 Arabas de 

Gerra, 520 Kavayos.

La razon por ke esta armada se izo; 

se dize ke era, sea para defender el em-

perador en el mundo de los muertos, 

o sea ke el emperador keriya mostrar 

su poder i su glorya. Se dize tambien 

ke fueron echos al lugar de sakrifisyos 

umanos. Fueron preparados kavesas, 

brasos, manos, pyes i fueron adjustados 

uno por uno. La mayoriya de estas esta-

tuas estan prezervadas perfektamente.

Zeus i Semele

Soldados de terrakota

Test de las prenyadas

O
y vos kero kontar las savores de lo ke 
komi en las kayes de las sivdades ke 
kamini fin agora. En la sivdad muestra, 

la mas famoza savor de las kayes es el Simit. 
Esto mas despues vos va kontar. La primera 
savor de las kayes ke komi era en Israel: el 
Falafel. Kaji en el paiz entero se vende en 
las kayes este Falafel. Falafel se apareja kon 
garvansos i aryento espesias diferentes komo 
ajo, kimyon, pimyenta, sal i prishil. Los garvan-
sos se echan aryento del robot i se aparejan 
komo albondigas chikas i se friyen aryento 
de la azete. Despues se meten aryento de 
una pita i ensima salatas diferentes i kon sos 
Thina i Humus. Es muy savrozo. A mi me plaze 
muncho tambien i en kaza lo azemos. 

En vezes ya vos eskrivi sovre las komidas 
de los paizes ke kamini. Por egzemplo, en 
Londra Fish & Chips, en Buda Peshte Gulash, 
en Viana Shnitsel, en Paris la supa de sevo-
ya, en Mosku la supa de Borch, en Milano 
Pizza,  i en Kazablanka el Tajin. Estas komidas 
komimos en las lokantas. 

Oy kero kontarvos las savores ke se ven-
den en las kayes. En Italya, kaji en kada kaye 
ay un dondurmadji, ke se yama Gelato. Se 
apareja kon todo modo de frutas, i tambien 
kon chokolate. En Fransya puedesh topar en 
las kayes, aryento de las karavanas, ke apa-
rejan la Krep. En vezes se apareja kon kezo, i 
mas muncho kon miel o chokolate i aryento 
frutas, es dulse.

En Espanya, en las kayes se venden Chur-

ros, parese al Tulumba de Turkiya. Ama la 
sola diferensia es ke se kome kon una sos de 
chokolate. En primero se unta a la sos i se 
kome ansina. Mas de esto, Turron i Marzi-
pan puedesh topar en las kayes. En Lizbon, 
en kada modo de pasteleria i vendedores 
movil, puedesh topar la turta del Belem, ke 
se yama Pastel de Nata. Esta turta empeso 
en el anyo 1837; fin el diya de oy se aze en las 
pasteleriyas. Es muy savrozo de komer; me 
ambezi ke se azen 20,000 pedasos al dia.

En Amesterdam, kaji todos ke kaminan en 

la kaye tienen en la mano kono de patatas 
fritas o si no, Kroket ke se apareja kon patatas. 
En vezes se kome solo ensima kon sal o si no, 
diferentes soses, komo Mayoneza, i salsa de 
tomat (Ketchap).

Kuando se dize Amerika, vyene al tino en 
primero New York. NY es el Ganeden de las 
savores de las kayes. Puedesh topar en las ka-
yes todo modo de savores de todo modo de 
kultura ke bive aya. Mas muncho ke se vende 
i ke se topa es el Hot Dog. Un sandvich ke se 
apareja kon sosis. Kebapes, baklavas, frutas 

  VIAJAR ES UNA PASION

CAKO TARAGANO / ESTAMBOL
ytaragano@hotmail.com

Las Savores de las 
Kayes del Mundo

sekas, salatas de frutas, ets. La ora de midi, al 
lado de los otos ke venden komidas, se aze 
una kola mas de 10 metros. No miresh ke se 
vende en las kayes; la limpieza i la savor es una 
lokura. Del mundo entero vienen a N.Y. para 
gostar estas savores.

Las demanyanas, kuando saliya para kami-
nar por aki por aya, en primero me iva ande 
se vendiya Bagel. Bagel es komo un achma 
de los Turkos. Lo parten medya por medya i 
meten aryento kualo te plaze. Salami, Kash-
kaval, Kezos, Guevo, ets. A mi me gusta mas 
muncho Bagel kon Somon Fumé. En primero 
te meten el kezo komo Labne, ensima buen 
karar de Somon fumé, unos kuantos Kaparis i 
si vos plaze, sevoya kolorada. Lo tomava este 
sandvich ke se yama Bagel i me iva a Time 
Square i aya en asentando komer i ver a la 
djente, me namoro.

En Leshano Oriente, mas muncho en Ban-
gkok, en las kayes kualo keres puedes topar 
para komer. Ke 
guzanos, ke eskor-
piones, leshos de 
mi! Mas de esto, 
ay frutas maravi-
yozas. Mangos-
tan, Rambutan, 
Dragon Fruit i 
Durian; mas de 
estos, Mango, 
Avokado, Banana, Ana-
nas se venden en las kayes. Ay un dulse ke se 
apareja kon arroz i leche de koko i se vende 
aryento de la oja de la banana. La savor es una 
lokura.

En las sivdades ke kaminimos, mas kualo 
aviya esto pensando. Por egzemplo, en el Sud 
Amerika, en Buenos Aires o en Rio de Janeiro, 
en las kayes se venden Empanadas. Empa-
nada es komo filikas aryento kon karne o kon 
kezo ke se inche. En los Balkanes, dizeremos 
en Sofya, los Borekes ke se yaman Burek son 
muy savrozos. En la Gresya el shish kebap se 
yama Souvlaki.

En kada sivdad ke 
kaminimos, puedo dizir 
ke aviya Kastanyas ke se 
aze komo kebap i Maiz. 
Kere dizir estas savores 
de las kayes son Enter-
nasyonales.  

Siguro ke ay mas 
munchas kozas de estos 

ke se venden en las kayes del mundo. Estos 
me vino en supito al tino. Kuando empesi a 
eskrivir este artikolo, empesi kon la savor del 
Simit ke se vende en las kayes de Estanbol. 
Tambien i en Ankara o en İzmir se ven, ma no 
ay el simit komo en Estanbol. Antes, kuando 
era chiko, se vendiyan mas kozas en las kayes. 
Komo Dondurma, Pamuk Şeker, Macun, Tur-
shi, Kağıt helva, Şam Bali, aryento de los kutis 
se vendiya Lahmacun, i la savor de siempre 
era el Kokorech. Malorozamente mas no kedo 
estas kozas en las kayes. Solo ay el Simit, Maiz 
i Kastanyas.

S
in duvda, karnavales eran los de antes, 
del modo ke se fiestavan, a lo ke vo a 
aboltar en el tiempo i ansina akodrar lo 

ke akontesía en mi chikéz.
Kale saver un pokitiko de la istoria de ande 

viene - es una erensia del legado espanyol i la 
kultura afrikana ke desharon los esklavos pre-
tos. En primero se fiestava en las kazas, des-
púes en los klubes de los kuartieres; mesmo 
las primeras komparsas en los korsos datan 
de la fin del siglo 19.

En Buenos Aires, en la avenida prinsipal de 
kada kuartier, no mankava el corso para ke 
la djente fiestaran estos días. Uno de los más 
importantes era el de la Avenida de Mayo, 
en el sentro de la sivdá, mesmo djente ke no 
moravan en este, ivan a dolashear, embele-
karsen i gozar, afilú los bailes ke se azían en 
los klubes de kada kuartier, kon las orkestas 
afamadas en este momento de tango, bo-
leros i jazz, ke djugan en kada sitio ke tuve 
nombrado.

Yo morava a pokos pasos de la Avenida 

Corrientes, ande estava el Corso desde la 
Avenida Canning (oy Scalabrini Ortiz), asta la 
avenida Juan B. Djusto, ke akontesía en oras 

de la noche kuando abashava el sol, ama de 
día era komo siempre.

Unos días antes del karnaval, kalia ver los 
aparejos, metiendo luzes de kolores ke ataka-
navan bueno, era una fiesta en la ke todos 
partajavamos, no kedava dinguno sin azerlo i 
asta los aedados eran gostozos de esta fiesta! 

Semanadas antes, las madres kon kapa-
chedad en kuzir vistidos, metian el tino en los 
ijos del modo de azer un kostum (disfraz); las 
ke savían kuzir vistidos era más kolay, toma-
van la makiná de kuzir algún vestido i más, 
trokando este en un kostum  de baylarina 

GRACIELA TEVAH DE RYBA / BUENOS AIRES

gracielatevah25@gmail.com

KARNAVALES  
EN BUENOS AIRES

Karrosa Karnaval

 Djente Mojando

Korso

rusa o klasika, de reyna, brusha i más. Mes-
mo a los chikitikos i djovenes de Superman, 
Zorro, rey, pirata, polís, ladrón, palyacho 
(payaso) i más, otros solo se metían maskas 
(máscaras) o se boyadeavan (pintavan).

Akontesía en oras tempranas de la tadre, 
no kedava vizino sin djugar kon las aguas. 
En Buenos Aires, por esto no ay problema, 
es enverano kon kalorinas pretas de murir… 
ansina, ke kaminar por las kalejas a todas 
oras, era estar preparado a ke una kuva de 
agua kayga de ariva o de atrás. Los chikiti-
kos, kon lo ke puedían, inchiyan kon aguas… 
Yakito, vizino mío, inchó la djezvé ande la 
madre azia kafé a la turka. Kalía ver a algunos, 
para djugar se metían vistidos para la luvia; 
ansina i todo, dinguno mankava de tener los 
kaveyos mojados… Mi kaza tenía un pasiyo 
ke dava a los departamentos, a lo ke kaminar 
era estar atento de ande venían las aguas, 
mi ermano siempre pronto kon una kuva 
de agua arriva de la eskalera para djugar kon 
los vizinos, todo esto akontesía kon gritos i 
rizas de alegría. Afilú en la kaleja salíamos a 
djugar grandes i chikitikos, ama solo una koza 
era importante, si avía de menester salir a la 
kaleja para ir a un medikó o de vijita, guay de 
eyos ke seguramente ayegavan kon los visti-
dos mojados.

Ayegando la noche, los chikitikos kon una 
siya, ivamos a la avenida a okupar sitios para 
asentarmos, i ansina ver el espektákolo del 
korso, sin mankar de echar papel pikado i ser-
pentinas ke kedavan en el piso, mientres ke 
kaminavamos, paresía pizar un tapet turko. 

 En arabás (carrozas) desfilavan la djen-
te ke estavan muy bien disfrazadas, porke 
kuando eskapava el karnaval, eskojían al mijor 
kostum, arabá, murga kondjunto de muzi-
kantes ke también baylan, i la reyna del kar-
naval… Era una verdadera fiesta de ver lo ke 
estó kontando i sintir las murgas, ke kon sus 
bombos i otros instrumentos, firían bueno el 
meoyo. No era, ni es kolay, apartener a una 

murga, kale saver i pueder menearse bueno 
kon movimientos grandes i al kompás de la 
muzika, indemás de ombres i mujeres meten 
a chikitikos ke deshan entresalidos a la djen-
te. Los kostumes de las murgas eran i son de 
kolores fuertes, uno i uno mijor ke el otro, 
los atakanan kon piedras, lentejuelas, ilos do-
rados i más, de mesmo los chapeos.  

Tan importante era fiestar los karnavales 
ke los klubes Villa Crespo i Atlanta del kuar-
tier, organizavan los Bailes de Carnaval, 
ir a baylar era la moda, mientres ke djugan 
las orkestas afamadas de tango i muzika de 
moda del momento. Osvaldo Pugliese, 

Anibal Troilo, Juan D´Arienzo, Julio de 
Caro, De Angelis, Julio de Caro, Francisco 
Canaro i los kantaderos Alberto Castillo i 
más. Lo kuriozo ke mabulaná de kantaderos i 
orkestras ayegaron a la fama despúes de los 
karnavales.  De la muzika popular lo mesmo, 
Palito Ortega, Leo Dan, Leonardo Favio, 
Violeta Rivas, Los Cinco Latinos i muncho 
más.

Desde unos anyos, el governo de la sivdá 
de Buenos Aires mete corsos en kada kuar-
tier, ama, no es lo mesmo i komo munchos 
dizen: 

Karnavales eran los de antes...

Atlanta 1944 Orkestra i Komparsa

Murga Kolores

Orkestras Karnaval Karnaval Famiya

Memorias de Mujeres
La tadre/noche del martes, 26 de Septem-

bre, fue muy spesial. Avlimos de Magda Do-
nato, Rosa Nissan, Angelina Muñiz-Huberman, 
Margo Glantz, 
Esther Cohen 
Dabah i Myriam 
Moscona. To-
das mujeres, 
eskritoras mek-
sikanas i judías. 
Todas eyas sos-
tienen grande 
parte de sus 
eskritura sovre 
la memoria.

La noche 
se eskapó kon 
un maraviyozo 
konserto, or-
ganizado por 
el Festival In-
ternasional de 
Piano “Guadalquivir”, en el ke la joven pianista 
Carmen Pérez Salmoral (eleva estreya de la 
Fundación Barenboim-Said) interpretó, entre 
otras, piesas de Brahms, Albeniz i Ravel.

Lo gozimos en el patio de Casa de Sefarad. 

SEBASTIAN DE LA OBRA / CORDOBA

Memorias del Odio
La programasión kultural de Casa de Sefarad prezenta la 

ekspozisión “Memorias del odio “. El orijen i pervivensia de 
una konstruksión ideolójika del odio, el anti-judaízmo i el 
anti-semitizmo, permite rekonosermos en muestra istoria, 
permite salvaguadrar muestra memoria.

El viernes, 6 de oktubre se prezentará el livro “Los judíos y 
la memoria cultural” de Antonio Bernardo Espinosa Ramírez. 

Estásh todos invitados.
Ande ay atensión, no ay olvido.

Konsierto en Casa de Sefarad

Aktividad en Casa de Sefarad en Cordoba

Aktividades en la Casa de 
SEFARAD DE CORDOBA


